
yen aku ilang musna

iku pratanda panebus dosa

subasitane kanthi lugu gembira

gendhing sampak pathet sanga



sejatine aku gila marang perang, yayi

nanging rasa asihku kudu daksebar

marang bangsaku

lan katresnanku bakal nyrambahi donya

(Kapethik saka majalah bahasa Jawa Jaya Baya', No. 44, XIV,3 Juli 1960)






(e) Epos

Geguritan (bisa uga gancaran) sing nyaritakake bab kasatriyan lan kaprawiran sing dicampur karo mitos/mithe, legende, crita rakyat, lan sejarah. Epos uga asri katelah epik.

Tuladha:



BEBANTEN MAJAPAIT

(Widodo Basuki)



layang kumitir lan layang seta

rebut rai

ing ngarsane sri ratu kencana

e thole, damarwulan

bocah paluhamba tukang ngarit

dadi satriya piningit

klakon nggandheng wanita,

bandha lan panguwasa

merga wani lara lapa



gelem turn gedhogan, nganti

tuwuh welase dyah anjasmara

